Adroddiad Dadansoddi Ymgysylltu â'r Cyhoedd
Cefndir
Yn ystod haf 2025, casglwyd barn pobl am y ffordd rydym yn ymgysylltu ac yn ymgynghori nawr. Defnyddiwyd yr adborth i'n helpu i ddatblygu'r polisi Ymgysylltu a Chyfranogi diwygiedig hwn.
Byddwn yn gofyn i drigolion am eu barn ar y polisi drafft cyn i ni gyflwyno'r drafft terfynol i Gabinet Cyngor Sir Ceredigion i'w gymeradwyo.
Methodoleg
Gwahoddwyd pobl i gwblhau arolwg, ar-lein neu ar bapur. Gwahoddwyd aelodau Panel Pobl Ceredigion i grwpiau ffocws, roedd modd iddynt ymuno â nhw ar-lein neu yn ein swyddfeydd yn Aberystwyth, Aberaeron neu Aberteifi. Mynychwyd digwyddiadau haf yn Aberystwyth, Aberaeron ac Aberteifi hefyd. Roedd y digwyddiadau hyn wedi'u hanelu at deuluoedd ac wedi cyfoethogi ein dealltwriaeth o ddemograffeg sy'n ymgysylltu llai â'n harolygon ar-lein.
Hyrwyddo
Hyrwyddwyd yr ymgyrch gyda datganiad i'r wasg, posteri a phostiadau rheolaidd ar y cyfryngau cymdeithasol. Defnyddiwyd ein bwletin Ymgysylltu a Chyfranogi hefyd (wedi'u hebostio at 1,815 o bobl) ac wedi'u hebostio'n uniongyrchol at 48 o aelodau Panel Pobl Ceredigion a rhanddeiliaid perthnasol eraill, gan gynnwys ein cynghorau tref a chymuned.
Ymatebion
Ymatebodd 176 o bobl i'n harolwg, ar-lein yn bennaf. Derbyniwyd rhai ymatebion ar bapur a chwblhaodd dau berson gopi papur fersiwn Hawdd ei Ddarllen o'r arolwg. Roedd wyth person wedi mynychu'r grŵp ffocws; cynlluniwyd y rhain ar y cyd â Dr Anwen Elias, Prifysgol Aberystwyth ac roeddent yn fach o ran natur, ond yn gyfoethog o ran sgwrs.
Profiad o ymgyrchoedd ymgysylltu ac ymgynghori
Nid oedd y rhan fwyaf o'r bobl a ymatebodd (62%) wedi ymateb i un o'n hymgyrchoedd ymgysylltu neu ymgynghori o'r blaen. Dywedodd y rhai a gymerodd ran eu bod yn teimlo nad yw eu barn yn cael ei hystyried na'i gweithredu arni. Yn aml, soniodd pobl am ddiffyg tryloywder neu ddim dilyniant. Nododd un ymatebydd ei fod wedi gorfod defnyddio cais Rhyddid Gwybodaeth i gael atebion.
Disgrifiwyd ymgynghoriadau ar-lein fel anhygyrch, yn enwedig i ddarllenwyr sgrin. Roedd rhai yn gwerthfawrogi hwylustod arolygon ar-lein (adlewyrchwyd hyn mewn sgyrsiau yn y digwyddiadau a fynychwyd). Teimlai sawl person fod ymgynghoriadau yn rhagfarnllyd, yn arweiniol neu wedi'u pennu ymlaen llaw. Dywedodd pobl hefyd ei bod hi'n anodd dod o hyd i ymgynghoriadau ar ein gwefan. Mae rhai ymatebwyr wedi cael profiadau cadarnhaol, yn enwedig wrth ymgysylltu wyneb yn wyneb â staff neu drwy eu cynghorydd lleol.
Rhai awgrymiadau defnyddiol
"Mae wedi bod yn brofiad cadarnhaol ar y cyfan. Ond mae'r Cyngor yn troi'n fwy o sefydliad "di-wyneb", felly byddwn yn annog y Cyngor i gynnal mwy o ddigwyddiadau/gweithgareddau ymgysylltu â'r cyhoedd wyneb yn wyneb pan fyddan nhw'n ymgynghori â'r cyhoedd."

"Gobeithio y byddwch yn cytuno bod rhaid i unrhyw bolisi newydd gynnwys dull i gynghorau tref a chymuned a sefydliadau lleol gyflwyno ymatebion corfforaethol."

"Gallai'r holiadur wnes i ei gwblhau gael ei wella er mwyn i'r derbynnydd allu mynegi ei farn yn gliriach."

"...mae llawer o'r ymgynghoriadau'n cael eu dylanwadu gan y gyllideb sydd ar gael ac felly weithiau teimlwn fod angen i ni wybod yr her ariannol (lle bo'n berthnasol) a'r cyfyngiadau y gallwn eu disgwyl."

Dewisiadau ymgysylltu
Gofynnwyd i bobl restru eu dewisiadau ar gyfer dulliau gwahanol o roi adborth i'r Cyngor.
· Arolwg ar-lein – wedi'i restru'n 1af neu'n 2il yn aml.
· Cyfarfod wyneb yn wyneb – wedi'i restru'n 1af neu'n 2il yn aml.
· Grwpiau ffocws – wedi'i restru yn y canol fel arfer.
· Trwy grwpiau Cymunedol – wedi'i restru yn y canol fel arfer.
· Arolwg papur – wedi'i restru'n 4ydd neu'n 5ed yn aml.
Dywedodd un person fod y cwestiwn yn gamarweiniol – ni ddylid cadw'r rhain mewn trefn, maent i gyd yn bwysig ac yn dibynnu ar natur yr ymgynghoriad. Ailadroddwyd y pwynt hwn mewn cyfarfod grŵp ffocws.
Rhwystrau
Gofynnwyd i bobl am y rhwystrau oedd wedi eu hatal rhag cymryd rhan yn ein hymgyrchoedd ymgynghori. Gallai pobl ddewis mwy nag un o'r opsiynau a ddarparwyd.

 
	Dwi ddim yn meddwl bod fy marn yn gwneud gwahaniaeth
	69%

	Dim digon o wybodaeth
	30%

	Diffyg amser
	15%

	Rhy gymhleth
	13%

	Gormod o ymgynghoriadau
	11%

	Rhwystrau digidol
	6%



Roedd sylwadau eraill yn cynnwys:
"Mae ymgynghoriadau wyneb yn wyneb yn anhygyrch, mae ymgynghoriadau ar-lein wedi'u hysbysebu'n wael."
"Holiaduron wedi'u llunio i roi'r ymatebion a ddymunir gan CCC gyda'r cyfle lleiaf posibl i fynegi testun rhydd."
"Mae'n rhaid i'r wybodaeth fod yn ystyriol o'r defnyddiwr – ar gyfer pob gallu."
"Mae ymgynghoriadau wyneb yn wyneb yn anhygyrch, mae ymgynghoriadau ar-lein wedi'u hysbysebu'n wael."
"Mae'n dibynnu ar yr amser o'r dydd/nos."
"Dim dull ar gael ar gyfer cyflwyno ymatebion corfforaethol."

Dileu rhwystrau
Gofynnwyd beth allem ni ei wneud i'w gwneud hi'n haws i bobl ymateb i'n hymgyrchoedd ymgysylltu ac ymgynghori. Roedd pum thema gryf.

1. Cynyddu tryloywder ac adborth
Mae ymatebwyr am deimlo eu bod yn cael eu clywed a gweld eu mewnbwn yn cael ei adlewyrchu mewn penderfyniadau. Roedd ymadroddion fel "gwrandewch ar bobl Ceredigion", "ailadeiladu ffydd", "peidiwch â'n hanwybyddu", a "gweithredu ar adborth" yn gyffredin. Mynegodd sawl un rwystredigaethau gyda'r canfyddiad o anwybyddu barn y cyhoedd.
[bookmark: _Int_kklaTm46]Cafwyd ceisiadau am ganlyniadau clir o ymgynghoriadau a thystiolaeth bod safbwyntiau wedi dylanwadu ar benderfyniadau. Gofynnodd rhai pobl am ddolenni adborth i ddangos beth oedd wedi newid o ganlyniad i'w hadborth. Fodd bynnag, nododd aelod o'r grŵp ffocws fod gwahaniaeth rhwng clywed barn pobl a gweithredu arni; mewn rhai sefyllfaoedd, ni allwn weithredu ar farn y cyhoedd ac mae angen i ni fod yn gliriach ac esbonio pryd mae hyn yn wir.

2. Gwella cyfathrebu a hyrwyddo
Roedd yr awgrymiadau'n cynnwys cylchlythyrau ebost, taflenni trwy'r drws a defnydd gwell o'r cyfryngau cymdeithasol. Nododd rhai fod ymgynghoriadau wedi'u hamseru neu eu hyrwyddo'n wael, gyda digwyddiadau'n digwydd cyn i bobl fod yn ymwybodol ohonynt. Soniodd eraill am arwyddion aneglur mewn digwyddiadau galw heibio.

3. Cynnig fformatau mwy hygyrch
Roedd ceisiadau am arolygon papur mewn mannau cyhoeddus, sesiynau wyneb yn wyneb mewn lleoliadau niwtral, sesiynau galw heibio mewn hybiau cymunedol ac opsiynau ar-lein sy'n cael eu hysbysebu'n dda. Roedd pryderon hygyrchedd gan bobl nad ydynt yn gyrru, trigolion oedrannus, a'r rhai sy'n anghyfforddus mewn lleoliadau grŵp. Gofynnodd pobl hefyd i ni wella offer digidol a symleiddio deunyddiau ysgrifenedig.

4. Symleiddio iaith a strwythur
Gofynnodd ymatebwyr am lai o jargon, cwestiynau cliriach, osgoi dogfennau arweiniol neu rhy gymhleth. Roedd un o'r sylwadau wedi beirniadu cwestiynau monitro cydraddoldeb "woke" fel rhai oedd yn tynnu sylw neu'n amherthnasol.

5. Amserlennu gwell
Roedd yr awgrymiadau'n cynnwys sesiynau gyda'r nos ac ar y penwythnos, mwy o rybudd cyn digwyddiadau a mwy o ymdrech i osgoi gwrthdaro ag ymrwymiadau eraill e.e. gwaith a gofal plant.
Tynnodd pobl sylw at werth bod yn rhan o lunio polisïau yn gynnar yn y broses.

Technegau ymgysylltu arloesol
Gofynnwyd i bobl a fyddai diddordeb ganddynt weithio gyda ni i archwilio'r technegau arloesol canlynol:

Cynulliadau cymunedol – digwyddiadau lleol lle mae trigolion yn dod ynghyd i rannu syniadau, trafod materion, a helpu i lunio penderfyniadau sy'n effeithio ar eu hardal.
Enghraifft o gynulliadau cymunedol o Wynedd: Cynulliadau Cymunedol GwyrddNi – GwyrddNi.

Cyllidebu cyfranogol – ffordd i bobl leol gael llais uniongyrchol yn y ffordd y mae cyfran o arian cyhoeddus yn cael ei wario yn eu cymuned.
Enghraifft o gyllidebu cyfranogol o Glasgow: Govanhill, Glasgow | Local Government Association.

Theatr ddeddfwriaethol – ffordd i gymunedau actio allan problemau bywyd go iawn ac yna gweithio gyda'i gilydd i lunio syniadau ar gyfer deddfau neu bolisïau newydd i'w datrys.
Enghraifft o theatr ddeddfwriaethol o Fanceinion: Legislative theatre | Homeless Link 
Cafwyd ymateb cymysg i'r cwestiwn archwiliadol hwn fel y dangosir yn y graff hwn:



Theatr Ddeddfwriaethol oedd yr opsiwn lleiaf poblogaidd er bod un o'r bobl yn ein grwpiau ffocws wedi dweud y gallai eu merch (yn ei hugeiniau cynnar) fod yn fwy tueddol o gymryd rhan yn y math hwn o ymgysylltu. Mae hyn yn berthnasol oherwydd nid ydym yn gwneud yn dda wrth estyn allan at y grŵp oedran 0-24 oed gyda'n hymgyrchoedd ymgysylltu ac ymgynghori.



Proffil demograffig yr ymatebwyr i'r ymgyrch hon

	A oedd yr ymatebion yn adlewyrchu poblogaeth Ceredigion?
	Ymatebion i'r arolwg (nifer)
	Ymatebion i'r arolwg (%)
	Cyfrifiad 2021 (%)

	Oedran: 0-15 oed
	0
	0%
	14%

	Oedran: 16-24 oed
	1
	0.7%
	15%

	Oedran: 25-44 oed
	49
	32%
	19%

	Oedran: 45-64 oed
	71
	47%
	27%

	Oedran: 65+ oed
	31
	20%
	26%

	Gwryw
	44
	30%
	49%

	Benyw
	102
	70%
	51%

	Lesbiaidd, Hoyw, Deurywiol
	12
	9%
	5%

	Ethnigrwydd heblaw gwyn
	2
	1%
	4%

	Cristnogol
	58
	43%
	47%

	Crefydd arall
	7
	5%
	24%

	Dim crefydd
	71
	52%
	43%

	Wedi gwasanaethu yn y Lluoedd Arfog o'r blaen
	5
	3%
	4%

	Anabledd neu salwch hirdymor
	33
	22%
	22%



Mae'r ffigurau uchod yn dangos nodweddion y rhai sy'n rhannu eu barn gyda ni ar ffurf canran. Mae ffigurau ymateb yr arolwg yn dangos nifer a chanran y bobl a atebodd bob un o'r cwestiynau hyn. Nid yw atebion a adawyd yn wag neu 'yn well ganddynt beidio â dweud' wedi'u cynnwys.
Mae'n amlwg bod angen i ni wneud mwy i gasglu barn pobl sydd yn:
· 0-24 oed
· Gwryw
· Ethnigrwydd heblaw gwyn
· Crefydd 'Arall' (yn hytrach na Christnogaeth neu ddim crefydd)

Rydym yn ddiolchgar iawn i bawb a rannodd eu barn gyda ni yn ystod yr ymgyrch ymgysylltu hon. Defnyddiwyd yr adborth i lywio ein polisi Ymgysylltu a Chyfranogi diwygiedig.

Rydym yn bwriadu ymgynghori ar y polisi drafft yn Rhagfyr 2025/Ionawr 2026.



Cynulliad Cymunedol	Cyllidebu Cyfranogol	Theatr Ddeddfwriaethol	Dim un o'r uchod	0.31	0.32	0.13	0.24	

Dwi ddim yn meddwl bod fy marn yn gwneud gwahaniaeth	Dim digon o wybodaeth	Diffyg amser	Rhy gymhleth	Gormod o ymgynghoriadau	Rhwystrau digidol	0.69	0.3	0.15	0.13	0.11	0.06	


